MALTA

ID-DISA' PARLAMENT

KUMITAT TAL-KONTIJIET DWAR L-UFFIĊĊJU NAZZJONALI TAL-VERIFIKA

(unedited and unrevised report)

Laqgħa Nru. 15

L-Erbgħa, 29 ta' Jannar, 2003

Il-Kumitat iltaqa' fil-Palazz, il-Belt Valletta, fis-7:20 p.m.

MINUTI

  THE CHAIRMAN (Onor. Lawrence Gonzi):   Nitlob il-permess tal-kumitat li niġu eżentati milli napprovaw il-Minuti ta' l-aħħar laqgħa għaliex m’humiex lesti għal din is-seduta u allura fis-seduta li jmiss ta' dan il-kumitat il-Minuti ta' l-aħħar laqgħa kif ukoll ta' din il-laqgħa jiġu approvati dakinhar.  

Allura nistgħu ngħaddu mill-ewwel għall-agenda li għandna quddiemna, li hija l-approvazzjoni u d-diskussjoni skond il-Liġi dwar id-Dispozizzjoni ta' l-Art tal-gvern minn dan il-kumitat. Riżoluzzjoni li tinkludi sitt kuntratti għat-trasferiment ta' numru ta' postijiet in konnessjoni mal-proġett tal-Viset, biex nispjega fil-qasir.  Jidher li m'hawnx komplikazzjonijiet, pero` jien kont nissuġerixxi - anke għaliex għandi informazzjoni li m'hemmx diffikultajiet u l-kumitat se japprovaha -  spjegazzjoni fil-qasir ta' x'qegħdin nagħmlu. Imbagħad isiru xi ftit mistoqsijiet  u naħseb li nkunu nistgħu nikkonkludu u nimxu.   

  ONOR. FRANCIS ZAMMIT DIMECH (Ministru tar-Riżorsi u l-Infrastruttura):  Mr Chairman, bażikament l-iżvilupp tal-proġett tal-cruise liner passenger terminal laqat numru ta' proprjetajiet privati. Il-proprjetajiet kienu dawk bejn il-fond nru. 25 sal-fond 37 f'Pinto Wharf, iż-żewġ numri nklużi, u meta konna qed nippreparaw għal dan il-proġett konna tkellimna min-naħa waħda mas-sidien kollha rispettivi u min-naħa l-oħra mal-consortium li kien indikat biex jagħmel dan il-proġett, jiġifieri l-consortium Viset u qbilna li l-consortium jibni blokk ta' bini alternattiv għal dawk kollha li kellhom  proprjeta' hemmhekk.   Fil-fatt meta ngħid blokk alternattiv mhux biss għal dawk li kellhom proprjeta' imma anke għal dawk li kellhom tenancy.  Pero' naturalment ir-riżoluzzjoni quddiem il-Parlament tikkonċerna l-issue ta' proprjeta'. Il-consortium kellu 18-il xahar biex jagħmlu dan il-blokk, u skond il-kuntratt imbagħad ġie għall-iskrutinju ta' din il-Kamra kemm bħala kumitat u kemm bħala Kamra sħiħa.   Il-consortium mhux biss mexa ma' l-obbligi tiegħu anzi sodisfatt ngħid li lesta sitt xhur qabel it-termini li kellu u anke aħna li vverifikajna l-blokk sodisfatti li mxew ma' l-iskeda tal-kondizzjonijiet kollha.   Mela dawn kienu n-negozjati mal-consortium u anke x'wasalna llum.   

Min-naħa tas-sidien tkellimna magħhom individwalment, indikajnielhom fuq pjanti x'inhi l-alternattiva li se jkollhom u ppruvajna kemm stajna li l-alternattiva tkun prattikament u preċiżament ta' l-istess qies u dimensjonijiet u tip, u dan sar.   Ma' kull wieħed mis-sidien naturalment sar konvenju biex dawn jixtru huma mingħand il-gvern u l-approvazzjoni li qed nitlob minn hawnhekk huwa preċiżament li nittrasferixxu lil dawn is-sidien proprjeta` ekwivalenti għal dik li l-gvern, bi ftehim, għax ma wżajnix il-proċedura ta' esproprjazzjoni,  ħa mingħandhom.  

Nagħlaq billi ngħid – jekk imbagħad ikun hemm domandi nipprova nwieġeb għalihom – li fejn hemm valutazzjoni fil-kuntratt naturalment hija valutazzjoni għal skop li f'kuntratt irid ikollok dejjem valutazzjoni, pero` naturalment anke għax qed nitkellmu fl-istess area, l-istess qies u l-istess kollox hija valutazzjoni ekwivalenti għal dak li s-sidien se jakkwistaw mill-gvern għal dak li l-gvern xtara mingħandhom u allura realment m'għandekx trasferiment ta' flus imma s-sidien jieħdu l-blokk il-ġdid, kulħadd jieħu l-parti tiegħu, jidħlu fil-blokk il-ġdid u ladarba jidħlu fil-blokk il-ġdid jaqa' dak preċedenti.   Ridna naħdmuha wkoll b'mod li ma jkunx interrott il-linja tan-negozju tagħhom.

  THE CHAIRMAN:  Grazzi.   Jien kont nissuġerixxi li nimxu hekk. Għandna sitt kuntratti u se nibda kuntratt, kuntratt u nitlob mistoqsijiet u fil-każ approvazzjoni tal-kontenut tal-kuntratti.   L-ewwel kuntratt li għandna anness mar-riżoluzzjoni huwa l-kuntratt mal-Calinvestments Limited li jkopri l-proprjeta` 199, 201 u 203 f'Xatt l-Għassara ta' l-Għeneb, qabel magħrufa bħala Triq Pinto, Marsa.   Xi kummenti dwar dan il-kuntratt?

  ONOR. LEO BRINCAT:  Kumment qasir ħafna ta' informazzjoni.   Jekk inħarsu lejn is-sekwenza numerika naraw li hemm ċerti fondi li m'hemmx riferenza għalihom.   Qed neħodha li m’humiex involuti f'din ir-riżoluzzjoni.   Qed ngħid għall-fond 177, 179, 181, 212 u 215.   Dawn għax ma ġewx effettwati minn dan it-trasferiment?

  ONOR.  FRANCIS ZAMMIT DIMECH:  Le, li ġara huwa li aħna qed nirriferu għal dawk li huma trasferiment ta' proprjeta`, jiġifieri min kien proprjetarju u allura kellna nixtru mingħandu u issa qed nerġgħu nbigħulu.  L-oħrajn huma każ fejn kienu tenants, xorta qed nagħtuhom t-tenancy bl-istess kondizzjonijiet pero' billi ma jaqax taħt il-Land Disposal Act ma ġewx fir-remit hawnhekk.  Jekk trid il-lista kollha nista’ nagħtihielek.

  THE CHAIRMAN:  Jekk m'hemmx aktar mistoqsijiet, se nagħmel il-mistoqsija fuq l-approvazzjoni tal-kuntratt.  For the record u biex ikun ċar għal kulħadd, l-approvazzjoni finali tal-kuntratti kollha jkun ifisser li r-riżoluzzjoni ma jkollhiex għalfejn dibattitu fil-Parlament, imma sempliċement jittieħed il-vot. Dawk favur?  (Onor. Membri: Aye)  Dawk kontra?  Agreed.   Dan il-kuntratt huwa approvat unanimament.

It-tieni kuntratt ukoll huwa mal-Calinvestments Limited, jittratta l-proprjeta` 195 u 197 fix-Xatt l-Għassara ta' l-Għeneb, qabel magħrufa bħala Triq Pinto, Marsa.  Xi mistoqsijiet jew kummenti dwar dan il-kuntratt?   Jekk m'hemmx mistoqsijiet se npoġġi l-mistoqsija.  Dawk favur?  (Onor. Membri: Aye)  Dawk kontra? Agreed.  It-tieni kuntratt huwa approvat.

It-tielet kuntratt huwa ma' Connie Gili u oħrajn  u jittratta l-post 193 Xatt l-Għassara ta' l-Għeneb, qabel magħrufa bħala Triq Pinto, Marsa.   Mistoqsijiet?  Il-Ministru.

  ONOR.  FRANCIS ZAMMIT DIMECH:  Kumment żgħir li m'għedtux fil-bidu biex inkun fil-qosor.  B’dan il-kumment se nitlob indulġenza li l-approvazzjoni tkun jekk hija possibbli ...  Il-kuntratti fejn m’humiex persuni ġuridiċi, jiġifieri l-kuntratti li fir-riżoluzzjoni huma riferiti bħala ċ, d, u e li huma persuni, huma kollha proprjeta` parafernali li issa qed tinbidel bi proprjeta` ġdida.   Il-proċedura legali f'każijiet bħal dawn hi li jsir rikors l-qorti biex min kien il-proprjetarju jerġa' jkun awtorizzat isir hu  l-proprjetarju waħdu mingħajr il-konjuġi tiegħu.   Ir-rikorsi huma ppreżenti wkoll pero' m’humiex degretati.  Fil-każ remot ħafna - u qed ngħid remot anke biex niftiehemu almenu jien m’iniex informat b'xi kontestazzjoni mill-konjuġi rispettivi - li ma jkunx degretat li jista' jibqa' parafernali l-kuntratti in kwestjoni, jiġifieri c, d u e, billi m’humiex persuni ġuridiċi, ikunu jridu jsiru man-nies indikati flimkien mal-konjuġi rispettivi, jiġifieri man-nisa jew l-irġiel tagħhom.   Għax il-liġi llum tgħid li trid takkwista r-raġel mal-mara u l-mara mar-raġel, pero` jekk ikun parafernali jiġifieri ġibtu minn wirt jew qabel iż-żwieġ allura dik ir-regola ma tapplikax.   Hawn qed tissostitwixxi, normalment il-qorti tiddegreta li m'hemmx problema.

  THE CHAIRMAN:  Mela l-mistoqsija fuq dak li qed jgħid l-Ministru Zammit Dimech hija jekk il-kumitat jawtorizzax lill-Ministru u lill-Kummissarju ta' l-Artijiet li f'każ li jirriżulta li minn digriet tal-qorti li l-mara jew ir-raġel ta' xi ħadd minn dawn il-persuni li qed jissemmew għandhom jidhru wkoll fuq il-kuntratt allura nawtorizzawh li jagħmel hekk.   Dawk favur?  (Onor. Membri: Aye)  Dawk kontra? Agreed.
Immur lura għall-kuntratt li konna qed niddiskutu u nagħmel il-mistoqsija fuqu.  Dawk favur? (Onor. Membri: Aye)  Dawk kontra? Agreed.  It-tielet kuntratt huwa approvat.

Ir-raba' kuntratt, bl-istess awtorizzazzjoni li tkellimna fuqha ftit minuti ilu, jittratta l-familja Lanfranco u jolqot il-postijiet 185, 207 u 209 f'Xatt l-Għassara ta' l-Għeneb, qabel magħrufa bħala Triq Pinto, Marsa.   Jekk m'hemmx kummenti għal dan il-kuntratt se npoġġi l-mistoqsija.  Dawk favur?  (Onor. Membri: Aye)  Dawk kontra?  Agreed.  Ir-raba’ kuntratt huwa approvat.

Il-ħames kuntratt huwa ma` Mary Iris Mahoney u oħrajn u jitratta l-proprjeta` li tinstab 188 u 211 f'Xatt l-Għassara ta' l-Għeneb, qabel magħrufa bħala Triq Pinto, Marsa.   Jekk m'hemmx kummenti u mistoqsijiet npoġġi l-mistoqsija.  Dawk favur?  (Onor. Membri: Aye)  Dawk kontra? Agreed . Il-ħames kuntratt huwa approvat. 

Is-sitt u l-aħħar kuntratt huwa dak li qed isir ma' Salvu Grima Group Limited dwar il-postijiet 187, 189, 205 f'Xatt l-Għassara ta' l-Għeneb, qabel magħrufa bħala Triq Pinto, Marsa.   Jekk m'hemmx kummenti jew mistoqsijiet npoġġi l-mistoqsija wkoll dwar dan il-kuntratt.   Dawk favur?  (Onor. Membri: Aye)  Dawk kontra? Agreed.   Is-sitt kuntratt huwa approvat.

B’hekk koprejna l-kontenut kollu ta' din ir-riżoluzzjoni.  Inpoġġi l-aħħar mistoqsija li hija jekk il-kumitat jawtorizzanix biex nirrapporta lill-Kamra li dan il-kumitat approva unanimament din ir-riżoluzzjoni bil-kuntratti u allura skond l-artikolu 3, subartikolu (7) tal-Liġi dwar id-Dispożizzjoni ta' l-Art tal-Gvern, kapitlu 268, jien nista' ninforma lill-Kamra li l-mozzjoni għaddiet unanimament u allura m'hemmx għalfejn diskussjoni jew dibattitu fil-Kamra ħlief li l-mozzjoni ssir il-mistoqsija fuqha u jittieħed il-vot.   Dawk favur? (Onor. Membri: Aye)  Dawk kontra? Agreed.  Mela b’hekk jien awtorizzat nirrapporta lill-Kamra.  Nirringrazzjakom.

Fis-7:32 p.m. il-Kumitat aġġorna.

N.B. L-Onor. Gonzi rrapporta progress lill-Kamra fis-seduta nru. 862 ta’ l-Erbgħa, 29 ta’ Jannar, 2003.

